
У артыкуле, прысвечаным 
маладым гарадзенскім паэтам, 
А.М. Петрушкевіч напісала: “Сапраўды 
- постаці. Значныя, адметныя ў нашай  
мастацкай гарадзенскай (ніяк не 
правінцыйнай!) прасторы”. Гэтыя 
словы можна аднесці і да самой Алы 
Мікалаеўны Петрушкевіч, 
пісьменніцы, літаратурнага крытыка, 
педагога. 

Петрушкевіч Ала Мікалаеўна 
нарадзілась 27 лютага 1960 года ў 
сям’і селяніна і настаўніцы. Месца 
нараджэння - вёска Шчонава 

Карэліцкага раёна. Многа пазней у навуковай працы, 
прысвечанай мікратапонімам роднай вёскі, Ала Мікалаеўна з 
горыччу напіша: “Сёння луг …ператварыўся ў дзікае балота. 
Зніклі кладкі, што былі насупраць кожнага двара, берагі рэчкі 
зараслі травой. Разбураны калгасны двор. Сёння ў Шчонаве 
жывуць 33 чалавекі. У 60-я гады налічвалася 135 жыхароў. 
Шчонава памірае”. Пачатковую школу Ала Барэйка скончыла 
ў роднай вёсцы. Затым сям’я пераехала ў вёску Баранавічы 
Карэліцкага раёна. Вучылася ў васьмігодцы ў вёсцы 
Машэвічы Карэліцкага раёна. У 1981 годдзе скончыла 
аддзяленне беларускай мовы і літаратуры філфака 
Гродзенскага ўніверсітэта імя Янкі Купалы. На працягу васьмі 
гадоў настаўнічала ў школах Гродзенскай вобласці. З 1989 па 
1992 год вучылася ў аспірантуры Інстітута літаратуры 
Акадэміі навук Беларусі. З 1992 года выкладае на кафедры 
беларускай літаратуры Гродзенскага універсітэта, дацэнт. 

Друкуецца з 1990 года. Вывучае сучасную беларускую 
паэзію, беларускую літаратуру пачатку 20 ст., літаратуру 
беларускага замежжа. Аўтар шэрагу кніг і больш чым 150 
навуковых  публікацый. У 1997 годзе выйшаў у свет зборнік 
паэзіі “Пярсцёнак”. Апавяданні А.М. Петрушкевіч з’яўляюцца ў 
друку. 

Была узнагароджана прэміяй Гродзенскага аблвыканкама 
за творчыя дасягненні ў вобласці літаратуры і мастацтва ў 
намінацыі “Пісьменнік года” (1999). 

